Legebiltzarreko Erregelamenduko 114.1 artikuluan ezarritakoa betez, agindu dut Nafarroako Parlamentuko Aldizkari Ofizialean argitara dadin Bikendi Barea Aiestaran jaunak 2010 urteetarako Nafarroako Berdintasunerako Planari buruz egindako galderaren erantzuna, Foru Diputazioak emana. Galdera argitaratu zen 2013ko martxoaren 1eko 25. Nafarroako Parlamentuko Aldizkari Ofizialean.

Iruñean, 2013ko martxoaren 25ean

Lehendakaria: Alberto Catalán Higueras

ERANTZUNA

Bildu-Nafarroa parlamentu-taldeko foru parlamentari Bikendi Barea Aestaran jaunak idatziz erantzuteko galdera egin du Berdinasunari buruzko 2006-2010 Planarekin lotutako gai batzuei buruz (8-13/PES-00032). Hauxe da Gizarte Politiketako kontseilariaren erantzuna:

– Nafarroako Parlamentuko Gizarte Ongizate, Kirol eta Gazteria Batzordeak, 2006ko ekainaren 28an egindako bilkuran, 2006-2010 urteetarako Nafarroako Gizonezko eta Emakumezkoentzako Aukera Berdintasunari buruzko I. Plana onetsi zuen.

– 2006-2010 aldian zehar, urteko jarduera planak egin ziren, eta haietan planeko zenbait arlori lehentasuna ematen zitzaien, eta, horretaz gainera, hartan ezarritako helburuak lortzeko ekintzak definitzen ziren. Aldi horretan, urtero, egin beharreko ebaluazioak egin ziren. Ebaluazio horiek, logikoa den bezala, hobekuntza-arloetarako proposamen gisa balio zuten, hurrengo urteko jarduketa plana prestatzeari begira. 

– 2011n, legegintzaldi berriarekin (2011-2015) batera, Gobernuak legegintzaldirako bere konpromisoen artean jaso zuen berdintasunari buruzko beste lege bat egitea, hartan biltzen aldera 2002az geroztik izandako aurrerapen normatibo eta sozialak –izan ere, 2002an, aurreko Berdintasunari buruzko Legea onetsi zen–. Halaber, berdintasun politiken bidez gaur egun bultzatzen ari diren jarduketak araupetzeko konpromisoa jaso zuen.

– Beste jarduketa plan bat prestatzeko Berdintasunari buruzko Legean oinarritu beharra dagoela ulertuta, egokiagotzat jo da lehenengo legea egitea eta hartatik hasita plan estrategiko bat eta urteko plangintza batzuk zehaztea.

– Berdintasunari buruzko legea egitea 2014rako helburu gisa planteatzen da, zeren eta badirudi egokia dela lege horretan jasotzea bai Emakumeen aurkako Indarkeriari buruzko Legea, bai une hauetan Administrazioan ezartzen ari diren genero-berdintasuneko unitateen diagnosi-lana eta jarduketa proposamenak, horien bidez berdintasunaren egoerari buruzko arloz arloko diagnosi zehatzago bat edukiko baitugu.

Hori dela eta, 2011tik, 2006-2010 urteetarako Nafarroako Foru Komunitateko Gizonezkoentzako eta Emakumeentzako Aukera Berdintasunari buruzko I. Planaren indarraldia amaitu den arren, plan hori hartu da esparru orokor gisa, Nafarroako genero-berdintasuneko politiken jarduketaren oinarria baita, urteko lan programak definitzeko orduan.

2011ko eta 2012ko jarduketari dagokionez, Nafarroako Familiaren eta Berdintasunaren Institutuak, emakumeen eta gizonen arteko berdintasun politikak bultzatzen dituen organoak, urteko plangintza baten arabera jarduten jarraitu du. Plangintza horietan, helburu zehatzak ezartzen dira eta haiek lortzeko neurriak finkatzen dira, eta, horretaz gainera, neurri, programa eta proiektuei buruzko ebaluazio bat egiten da, betiere 2006-2010 urteetarako Berdintasunari buruzko I. Planeko ildo estrategikoekin bat. 

Hori guztia jakinarazten dizut Nafarroako Parlamentuko Erregelamenduaren 194. artikulua betez.

